
LOYIHALARNI STRATEGIK 
REJALASHTIRISHDA BIG DATA 

TEXNOLOGIYALARIDAN FOYDALANISH 
MEXANIZMLARI

Xamrayev Zuxritdin Abduraxmanovich
O‘zbekiston Respublikasi Vazirlar Mahkamasi huzuridagi 

Biznes va tadbirkorlik oliy maktabi
“Loyihalarni boshqarish” yo‘nalishi magistranti

Annotatsiya. Maqolada loyihalarni kelajak iqtisodiyoti uchun strategik yo‘nalish sifatida rejalashtirish hamda ushbu 
jarayon orqali yangi iqtisodiy texnologiyalarni shakllantirish masalalari yoritilgan. Shuningdek, Big Data texnologiyalaridan 
foydalanish orqali mazkur imkoniyatlarni yanada kengaytirish, yangi hub (markaz)lar, ma’lumotlar oqimi va innovatsion 
yechimlarni rivojlantirish masalalari o‘rganilib, tahlil qilingan.

Kalit soʻzlar: iqtisodiyot, katta ma’lumotlar bazasi, internet, Big Data, Hadoop, Wikibon.

Abstract. The article examines project planning as a strategic direction for the future economy and explores the development 
of new economic technologies based on this approach. It also analyzes the potential of expanding these opportunities 
through the use of Big Data technologies, including the development of new hubs, data flows, and innovative solutions.

Key words: economy, big data databases, internet, Big Data, Hadoop, Wikibon.

Аннотация. В статье рассматриваются вопросы стратегического планирования проектов как направления 
развития экономики будущего, а также формирования новых экономических технологий на этой основе. Кроме 
того, проанализированы возможности расширения данных процессов за счёт применения технологий Big Data, 
изучены новые хабы, потоки данных и инновационные решения.

Ключевые слова: экономика, базы больших данных, интернет, Big Data, Hadoop, Wikibon.

K I R I S H
Bugungi global dunyoda iqtisodiyot, qurilish yoki qishloq xo‘jaligi sohasi bo‘lishidan qat’i nazar, taraqqiyot 

jarayonlarini ma’lum loyihalar asosida, ayniqsa “katta ma’lumotlar” (Big Data) texnologiyalari yordamida 
takomillashtirish va rivojlantirish davrning o‘zi taqozo etmoqda.

Katta ma’lumotlar bazasida axborotlarni to‘plash, saqlash, tizimlashtirish hamda ular asosida kelajak uchun 
mustahkam loyiha rejasini ishlab chiqish muhim va dolzarb vazifa hisoblanadi.

Dastlab, “Big Data” atamasi “katta ma’lumotlar” degan ma’noni anglatib, birinchi marta 2008-yilda “Nature” 
jurnalining muharriri Klifford Linch tomonidan qo‘llanilgan. U dunyoda axborot hajmlarining jadal sur’atlarda 
ortib borayotganini ta’kidlab, ularni samarali o‘zlashtirish faqat yangi vositalar va ilg‘or texnologiyalar yordamida 
amalga oshirilishi mumkinligini qayd etgan.

Linchning ta’biri bilan aytganda, “katta ma’lumotlar” tushunchasiga sutkasiga 150 GB hajmga ega bo‘lgan 
turli ko‘rinishdagi ma’lumotlar kiritilgan. Biroq hozirgi kunga qadar ushbu ma’lumotlarni aniqlovchi yagona 
o‘lchov mezoni mavjud emas. Bugungi kunda internetga asoslangan global makonda yashayotgan insoniyat 
kelajakda, hatto shaxsiy ma’lumotlarini himoya qilish masalasida ham qator muammolarga duch kelayotganini 
kuzatish mumkin.

Shuningdek, dunyoda raqamli ma’lumotlar hajmi izchil ortib bormoqda. IDC kompaniyasi ma’lumotlariga 
ko‘ra, 2003-yilda jami 5 eksabayt (1 eksabayt = 1 milliard gigabayt) ma’lumot yaratilgan. 2015-yil may oyiga 
kelib bu ko‘rsatkich 6,5 zettabaytdan oshgan bo‘lsa, 2020-yilda esa insoniyat tomonidan 40–44 zettabayt 
hajmda raqamli ma’lumotlar yaratilganligi aniqlangan.

M A V Z U G A  O I D  A D A B I Y O T L A R  S H A R H I
“Katta ma’lumotlar” atamasi an’anaviy kompyuter texnikasi yordamida qayta ishlash qiyin bo‘lgan katta 

hajmdagi ma’lumotlar (to‘plamlar va oqimlar)ni anglatadi [1]. Mazkur atama bevosita faqat ma’lumotlarning 
o‘ziga emas, balki ularni yig‘ish, saqlash, qayta ishlash va tahlil qilishga qaratilgan turli vositalar, texnologiyalar 
va platformalarni o‘z ichiga olgan keng tadqiqot yo‘nalishiga taalluqlidir.

Katta ma’lumotlar texnologiyalarining o‘ziga xos xususiyatlarini hisobga olgan holda, ular yaqin kelajakda 
ham fan va biznes sohalarida yuqori talabga ega bo‘lib qolishi kutilmoqda. Xususan, CNews Analytics 
hamda Oracle tahlilchilari ma’lumotlariga asoslanib, potensial mijozlar afzalliklarini tahlil qilish, ularning xatti-
harakatlarini bashorat qilish va xaridga tayyor bo‘lgan vaqtda eng maqbul xizmatlarni taklif etish kabi vazifalar 
zamonaviy biznes tomonidan Big Data texnologiyalari orqali samarali hal etilmoqda [2].

Katta ma’lumotlar texnologiyalari qaror qabul qilish jarayonida yanada aniq va asoslangan tahlillarni 
taqdim etishda muhim ahamiyatga ega. Bu esa o‘z navbatida operatsion samaradorlikni oshirish, xarajatlarni 
kamaytirish va biznes xatarlarini minimallashtirishga xizmat qiladi [3]. Shu bilan birga, Big Data imkoniyatlaridan 
to‘liq foydalanish uchun real vaqt rejimida katta hajmdagi strukturaviy va strukturaviy bo‘lmagan ma’lumotlarni 
boshqarish va qayta ishlash, shuningdek, ma’lumotlar xavfsizligi hamda maxfiyligini ta’minlash imkonini 
beruvchi zamonaviy infratuzilma talab etiladi.

Bugungi kunda Big Data texnologiyalari amaliyotda keng qo‘llanilmoqda — ko‘plab kompaniyalar 
ulardan avtomatlashtirish tizimlari va CRM platformalari bilan bir qatorda biznes muammolarini hal qilishda 
foydalanmoqda. Katta ma’lumotlar kelajagi esa blokcheyn texnologiyalarini joriy etish, sun’iy intellekt 
imkoniyatlarini kengaytirish, bulutli xizmatlar va platformalarga o‘tish, shuningdek, “Dark Data” — ya’ni 
kompaniya faoliyatiga oid raqamlashtirilmagan ma’lumotlarni tahlil qilish yo‘nalishlarida namoyon bo‘lmoqda 
[4].

Umuman olganda, katta hajmli ma’lumotlar (Big Data) — bu katta hajmdagi, turli xil, tartiblangan va 
tartiblanmagan ma’lumotlar hamda ularni taqsimlangan muhitda qayta ishlash va tahlil qilish usullari majmuasidir 
[5].

T A D Q I Q O T  M E T O D O L O G I YA S I
Loyihalarni strategik rejalashtirishda Big Data texnologiyalaridan foydalanish jarayonlarini samarali tashkil 

etish orqali yangi natijalar, usullar va modellarni ishlab chiqish imkonini beradi.

T A H L I L  V A  N A T I J A
“Big Data” — bu juda tez sur’atlarda o‘sib borayotgan katta hajmdagi tizimli va tizimsiz raqamli ma’lumotlar 

to‘plamidir. Ushbu texnologiya loyiha va biznes jarayonlarini optimallashtirish hamda avtomatlashtirish, 
to‘plangan ma’lumotlarga asoslangan eng samarali qarorlarni qabul qilishni ta’minlash maqsadida axborotni 
saqlash va qayta ishlashning innovatsion usullarini o‘z ichiga oladi.

“Katta ma’lumotlar” tushunchasi dastlab 1960–1970-yillarda ma’lumotlar markazlari va relyatsion 
ma’lumotlar bazalarini ishlab chiqish jarayonlarida qo‘llanila boshlandi. 2005-yilga kelib esa Facebook, YouTube 
va boshqa onlayn xizmatlar foydalanuvchilari tomonidan yaratilayotgan ma’lumotlar hajmining keskin ortishi 
ushbu sohaga bo‘lgan qiziqishni yanada oshirdi. Shu yili Hadoop — katta ma’lumotlarni saqlash va tahlil qilish 
uchun mo‘ljallangan ochiq kodli platforma yaratildi. 2011-yilgacha katta ma’lumotlar tahlili asosan ilmiy-statistik 
tadqiqotlar doirasida amalga oshirilgan bo‘lsa, 2012-yildan boshlab ma’lumotlar hajmining keskin o‘sishi ularni 
amaliyotda qo‘llash zaruratini keltirib chiqardi. 2014-yildan boshlab esa yetakchi oliy ta’lim muassasalarida 
Big Data sohasi bo‘yicha mutaxassislar tayyorlashga alohida e’tibor qaratildi. Keyinchalik Microsoft, IBM, 
Oracle, EMC, shuningdek Google, Apple, Facebook va Amazon kabi yirik korporatsiyalar ushbu jarayonga faol 
qo‘shildi. Bugungi kunda katta ma’lumotlar yirik kompaniyalar va davlat idoralari tomonidan turli sohalarda keng 
qo‘llanilmoqda. Big Data ma’lumotlari manbalariga qarab tasniflanadi [6].

Ma’lumotlar yangi boylik manbaiga aylanib borayotgan sharoitda, Big Data yechimlari kompaniyalar 
rivojlanishida tobora muhim o‘rin tutmoqda. Ilgari kompaniyalarda ma’lumotlarga kirish imkoniyati mavjud 
bo‘lsa-da, ularni samarali tahlil qilish imkoniyatlari cheklangan edi. “Katta ma’lumotlar” texnologiyalari esa 
ushbu muammolarni bartaraf etish imkonini beradi [7].

Big Data tahlili kompaniyalar faoliyatining muhim asosiga aylanib, real vaqt rejimida katta hajmdagi 
ma’lumotlarni boshqarish, qayta ishlash va optimallashtirishga yordam beradi. Bu esa loyihalarni ishlab 
chiqishda qaror qabul qilish sifatini oshiradi. Shuningdek, Big Data va biznes-analitikaning asosiy maqsadi 
kompaniyalarga o‘z mijozlarini chuqurroq tushunish va marketing strategiyalarini samarali tashkil etishda 
yordam berishdan iborat [8].

Ayrim tarmoqlar katta ma’lumotlardan foydalanishda sezilarli yutuqlarga erishgan bo‘lsa, boshqalarida bu 
jarayon yetarli darajada rivojlanmagan. Tahlillarga ko‘ra, 2025-yilga kelib bank sohasida Big Data tahlili bozori 
62,10 mlrd dollargacha o‘sishi mumkin. Umuman, jahon bank sektori infratuzilmasi allaqachon katta ma’lumotlar 
tahlilini o‘z ichiga olgan. Masalan, 2013-yilda moliyaviy sektorning 64 foizi Big Data texnologiyalarini joriy etgan 
bo‘lsa, 2015-yilda bozor hajmi 12 mlrd dollarni tashkil etgan. 2019-yilda esa bu ko‘rsatkich 29,87 mlrd dollarga 
yetgan. 2020–2025-yillar davomida mazkur bozorning o‘rtacha yillik o‘sish sur’ati 12,97 foizni tashkil etishi 
kutilmoqda.

Katta ma’lumotlar bozori 2020-yilda 198,08 mlrd dollarga baholangan bo‘lsa, 2022-yilda 274,3 mlrd 
dollargacha o‘sgan va yaqin yillarda o‘rtacha 13,2 foizlik o‘sish sur’ati saqlanib qolishi prognoz qilinmoqda.

BARC ma’lumotlariga ko‘ra, Big Data texnologiyalaridan foydalanish natijasida tashkilotlarda strategik 
qaror qabul qilish imkoniyati 69 foizga, operatsion nazorat 54 foizga, mijozlarni tushunish darajasi 52 foizga va 
xarajatlarni kamaytirish imkoniyati 47 foizga oshgan. Shuningdek, kompaniyalar daromadlari o‘rtacha 8 foizga 
oshgani va xarajatlari 10 foizga kamaygani qayd etilgan.

Forbes tahlillariga ko‘ra, 2025-yilga kelib real vaqt rejimida 150 zettabaytdan ortiq ma’lumotlar tahlil 
qilinishi kutilmoqda. Shu bilan birga, kompaniyalarning 95 foizdan ortig‘i tuzilmagan ma’lumotlar bilan ishlashda 
qo‘shimcha yechimlarga muhtoj ekanini bildirgan.

StrategyMRC ma’lumotlariga ko‘ra, Hadoop va Big Data bozori 138,9 mlrd dollarga baholanmoqda va 
yuqori o‘sish sur’atlari saqlanib qolishi kutilmoqda. Wikibon tahlillariga ko‘ra esa, ushbu bozor 2027-yilga kelib 
yanada kengayadi. Hadoop, Kafka, Spark va TensorFlow kabi ochiq kodli platformalar Big Data ekotizimining 
muhim qismi hisoblanadi.

Bugungi kunda Big Data bozorida Amazon, IBM, Microsoft, Oracle, Dell Technologies, Cisco, Cloudera, 
Salesforce, SAP, Huawei, Infosys kabi yirik kompaniyalar yetakchilik qilmoqda. 2021-yil ma’lumotlariga ko‘ra, 
global Big Data va biznes-analitika bozorida AQSh 51 foiz ulush bilan yetakchi hisoblanadi.

Katta ma’lumotlar kelajagi yuqori malakali tahlilchilarni talab qiladi. Ushbu texnologiyalar moliya, davlat 
boshqaruvi va sog‘liqni saqlash sohalarida samaradorlikni oshirish, firibgarlikning oldini olish va resurslarni 
samarali taqsimlash imkoniyatlarini yaratadi.

Yirik ma’lumotlarning asosiy manbalari qidiruv tizimlari hisoblanadi. Masalan, Google kompaniyasi 
BigQuery va Cloud Bigtable xizmatlarini joriy etgan. Yandex, Mail.ru va Rambler kabi kompaniyalar ham Big 
Data texnologiyalaridan qidiruv, reklama, prognozlash va tahlil jarayonlarida samarali foydalanmoqda [9].

X U L O S A  V A  T A K L I F L A R
Big Data texnologiyalari zamonaviy boshqaruv jarayonlarini tubdan o‘zgartirib, kompaniyalar samaradorligini 

oshirishda, raqobatbardoshligini mustahkamlashda va tezkor qaror qabul qilishda asosiy vositaga aylanmoqda. 
Ushbu ilmiy maqolada loyihalarni strategik va taktik rejalashtirish jarayonlarida Big Data texnologiyalarining roli, 
ularning amaliy tatbiqi, shuningdek, kelajakdagi rivojlanish istiqbollari va mexanizmlari tahlil qilinadi. Big Data 
orqali kompaniyalar turli manbalardan olingan katta hajmdagi ma’lumotlarni tahlil qilib, real vaqt rejimida tezkor 
va samarali qarorlar qabul qilishi, bozor tendensiyalarini oldindan bashorat qilishi hamda xaridorlar ehtiyojlarini 
chuqurroq tushunishi mumkin.

Big Data texnologiyalari yordamida kompaniyalar strategik rejalashtirish jarayonini sezilarli darajada 
optimallashtiradi. Ular katta hajmdagi ma’lumotlarni tahlil qilish orqali bozor o‘zgarishlariga moslashish, yangi 
imkoniyatlarni aniqlash va raqobatchilardan ustunlikka erishish imkoniyatiga ega bo‘ladi.

Taktik rejalashtirish jarayonida esa Big Data texnologiyalari kompaniyalarga qisqa muddatli qarorlarni 
samarali qabul qilish imkonini beradi. Marketing, logistika, moliyaviy tahlil va ishlab chiqarish jarayonlarini 
optimallashtirishda katta hajmdagi ma’lumotlardan foydalanish samaradorlikni sezilarli darajada oshiradi. 
Masalan, Netflix kompaniyasi o‘z mijozlari haqidagi ma’lumotlarni tahlil qilib, ularga mos va qiziqarli kontentni 
tavsiya etadi, bu esa kompaniyaning global miqyosda muvaffaqiyatga erishishiga xizmat qilmoqda.

Shuningdek, sanoat sohalarida Big Data texnologiyalarining amaliy qo‘llanilishi sog‘liqni saqlash, moliyaviy 
xizmatlar, transport va chakana savdo kabi ko‘plab yo‘nalishlarda yuqori samaradorlikni ta’minlab, sezilarli 
natijalar bermoqda.

